
SUĠĠERIMENTI

Il-Kumitat għall-Iżvilupp jistieden lill-Kumitat għall-Kummerċ Internazzjonali, bħala l-
kumitat responsabbli, biex jinkorpora s-suġġerimenti li ġejjin fil-mozzjoni għal riżoluzzjoni 
tiegħu:

1. Josserva li l-Artikolu 208 tat-Trattat dwar il-Funzjonament tal-UE jgħid li l-"Unjoni 
għandha tieħu in kunsiderazzjoni l-objettivi ta' koperazzjoni għall-iżvilupp fl-
implimentazzjoni tal-politika li x'aktarx tolqot lill-pajjiżi li qed jiżviluppaw"; jiġbed l-
attenzjoni għall-fatt li, b'konsegwenza ta' dan, qabel ma jiġi ffirmat kwalunkwe ftehim ta' 
kummerċ, l-UE hija marbuta li tieħu in kunsiderazzjoni bis-serjetà l-firxa kollha ta' 
riperkussjonijiet għall-iżvilupp, u qabel kollox il-qerda tal-faqar;

2. Ifakkar li d-Dikjarazzjoni tan-Nazzjonijiet Uniti dwar id-Dritt għall-Iżvilupp tal-1986 
tikkonferma li d-"dritt għall-iżvilupp huwa dritt inaljenabbli tal-bniedem li bis-saħħa 
tiegħu kull persuna umana u l-popli kollha għandhom dritt jipparteċipaw fi, 
jikkontribwixxu għal u jgawdu mill-iżvilupp ekonomiku, soċjali u kulturali"; iqis, 
għaldaqstant, li l-UE għandha obbligu li ma ddgħajjifx dan id-dritt u li anzi 
tikkontribwixxi biex tiddefendih fil-qafas ta' ftehimiet internazzjonali tagħha;

3. Jilqa' b'sodisfazzjon il-ftehimiet ta' kummerċ ħieles u kull sforz biex jitħeġġeġ il-kummerċ 
mal-pajjiżi li qed jiżviluppaw kif ukoll bejniethom billi din hija t-triq t-tajba lejn żvilupp 
sod u sostenibbli; jinkoraġġixxi b'mod partikolari ż-żoni ta' kummerċ ħieles f'livell 
reġjonali billi, bis-saħħa tat-tnaqqis fit-tariffi, jippromwovu l-kummerċ bejn il-pajjiżi li 
qed jiżviluppaw, filwaqt li jiġu rispettati r-regoli tal-Organizzazzjoni Dinjija tal-
Kummerċ;

4. Josserva li f'bosta pajjiżi li qed jiżviluppaw, is-sajd, partikolarment is-sajd artiġjanali, u l-
industrija miegħu marbuta, jiżvolġu rwol essenzjali biex jiggarantixxiu s-sigurtà 
alimentari, joħolqu l-impjiegi, jiġġeneraw dħul statali u l-esportazzjonijiet kif ukoll 
imantnu lill-komunitajiet lokali; jinsab imħasseb li s-sajd eċċessiv u dak illegali jistgħu 
jikkontribwixxu għall-migrazzjoni kif ukoll jikkompromettu serjament lill-iżvilupp 
sostenibbli; jappella għalhekk biex jiġu konklużi ftehimiet dwar is-sajd tal-UE mal-pajjiżi 
li qed jiżviluppaw bil-għan li jippromwovu s-settur intern tas-sajd, jissorveljaw lill-
istokkijiet ta' ħut, jiġġieldu kontra s-sajd eċċessiv u dak illegali, iħarsu l-bijodiversità u 
jtejbu l-istandards tal-iġjene u tas-saħħa;

5. Jistieden l-UE tippromwovi b'mod attiv ir-responsabbiltà soċjali tal-kumpaniji permezz 
tal-ftehimiet tal-kummerċ tagħha, bil-għan li jinħoloq ambjent kummerċjali dinji aktar 
etiku f'termini soċjali u ambjentali;

6. Iħeġġeġ il-Kummissjoni tinsisti fuq ir-rispett tal-istandards fundamentali tax-xogħol tal-
ILO bħala prekundizzjoni għall-iffirmar ta' ftehimiet tal-kummerċ u biex tinkoraġġixxi l-
adeżjoni fuq skala wiesgħa ma' skemi li jħarsu d-drittijiet tal-ħaddiem u l-ambjent, bħall-
Inizjattiva għat-trasparenza tal-industriji estrattivi jew il-Proċess Kimberly fl-industrija 
tad-djamanti;

7. Jappella biex il-ftehimiet kummerċjali tal-UE joffru effettivament, l-ogħla livelli ta' 

trasparenza, standards rigorużi għall-akkwist pubbliku u rendikont għal kull pajjiż mill-
impriżi, kemm fil-pajjiżi żviluppati kif ukoll dawk li qed jiżviluppaw, bil-għan li tiġi 
miġġielda l-ħarba illeċita ta' kapital;

8. Josserva li, filwaqt li l-effetti tat-tibdil tal-klima jinħassu primarjament fil-pajjżi li qed 
jiżviluppaw, il-pajjiżi industrijalizzati għandhom jieħdu l-oneru tar-responsabilità għal dan 
il-fenomenu; iqis għalhekk li r-relazzjonijiet kummerċjali tal-UE ma għandhomx biss 
jevitaw li jikkawżaw ħsara ambjentali iżda għandhom jikkontribwixxu b'mod attiv għall-
iżvilupp sostenibbli mad-dinja kollha;

9. Jenfasizza d-disparitajiet enormi bejn l-ekonomiji żviluppati u l-ifqar pajjiżi f'termini ta' 
kapital u ta' potenzjal; jistieden għaldaqstant il-Kummissjoni tadotta approċċ rispettuż, 
pragmatiku u attent għall-Ftehimiet ta' Sħubija Ekonomika filwaqt li tikkonċedi perjodi ta' 
tranżizzjoni adegwati u sostenn favur l-adattament u tiggarantixxi li l-pajjiżi ma jixtiqux 
jiffirmaw il-FSE ma jkunux penalizzati bħala konsegwenza;

10. Jitlob lill-Kummissjoni tiggarantixxi li l-parlamenti tal-pajjiżi sħab ikunu involuti fin-
negozjati kummerċjali, bil-għan li tissaħħaħ il-governanza u l-iskrutinju demokratiku fil-
pajjiżi li qed jiżviluppaw.


